
Annotatsiya. Ilmiy jurnallar gipotezalar, dalillarga asoslangan ma’lumotlar hamda 
sog‘liqni saqlash sohasida tadqiqot va amaliyotni shakllantiruvchi tavsiyalarni jamlovchi 
muhim markazlar hisoblanadi. Fan va axborot texnologiyalarining jadal rivojlanishi onlayn 
mavjudlikni asosiy talabga aylantirdi, bu esa ochiq kirish (open access) nashrchiligining paydo 
bo‘lishiga, keyinchalik esa veb-asosli sog‘liqni saqlash jurnalistikasining shakllanishiga 
olib keldi. Ayniqsa, pandemiya davrida tibbiyot mutaxassislari tezkor axborot almashinuvi 
va xalqaro muloqot manbai sifatida internetga, xususan ijtimoiy tarmoqlarga murojaat 
qilmoqda. Shu bois, pandemiya fanning raqamli transformatsiyasi davrini boshlab berdi 
va mazkur maqolada bu raqamlashuvning zamonaviy sog‘liqni saqlash jurnalistikasiga 
ko‘rsatayotgan ta’siri tahlil qilinadi.

Kalit so‘zlar: ijtimoiy tarmoqlar; ochiq kirish nashrchiligi; tibbiy jurnalistika. 

Ilmiy jurnallar asrlar davomida jamiyat va sog‘liqni saqlash sohasiga daxldor 
uammolarni hal etishga qaratilgan professional jamiyatlarga xizmat qilib kelmoqda. 
Ular ilmiy gipotezalar, dalillarga asoslangan ma’lumotlar va amaliy tavsiyalarni 

taqdim etish orqali global miqyosda sog‘liqni saqlash tadqiqotlari va amaliyotini 
shakllantirib kelmoqda. Eng muvaff aqiyatli va ta’sirli jurnallar ilmiy yutuqlarni jamlash va 
ommalashtirish uchun asosiy maydon sifatida shakllangan. Bunday jurnallarga misol sifatida 
NATUREni keltirish mumkin, u butun jahon ilmiy jamoasi hamda yangi gipotezalarni ilgari 
surib, sinovdan o‘tkazayotgan tadqiqotchilar uchun muhim platforma hisoblanadi.

Fan va axborot texnologiyalarining rivojlanishi ilmiy adabiyotlarning katta hajmlarini 
qamrab olish va jahon miqyosidagi sog‘liqni saqlashga ta’sir etuvchi yangi dalillarni 
sintez qilish uchun onlayn kirish imkoniyatini zarur shartga aylantirdi. Shuni inobatga 

olgan holda, 2001-yilda Budapesht ochiq 
kirish tashabbusi (Budapest Open Access 
Initiative) ilk bor “ochiq kirish” atamasini 
joriy etib, ilmiy ishlardan jamoatchilik erkin 
foydalanishi va ularni arxivlash imkoniyatini 
yaratdi. Ochiq qidiruv tizimlari, platformalar 
va ma’lumotlar bazalariga bo‘lgan ehtiyoj 
ortib borishi natijasida, 2003-yilda barcha 
fan sohalari va barcha tillardagi ochiq kirish 
jurnallarini ro‘yxatga oluvchi Ochiq Kirish 
Jurnallari Katalogi (Directory of Open 
Access Journals – DOAJ) tashkil etildi.

So‘nggi yillarda DOAJda qayd etilgan 
jurnallar soni dastlabki 300 tadan hozirgacha 
16 000 dan oshdi va 125 mamlakatni qamrab 
oldi. Ochiq nashr etish (Open Access) tizimi 
turli sifat mezonlari, ochiqlik darajalari va 
biz nes modellari bilan ajralib turadi. Shu bi-
lan birga, u o‘z ilmiy ishlarini ommaga yet-
kazish va jahon miqyosidagi o‘quvchilardan 
fi kr-mulohaza olishni maqsad qilgan barcha 
tadqiqotchilar va muallifl ar uchun ulkan 
imkoniyatlar eshigini ochib berdi. Ushbu 
global tashabbus ilmiy axborot almashinuvi 
jarayonining barcha manfaatdor tomonlari 
tomonidan qo‘llab-quvvatlandi. Natijada 
onlayn platformalar, tarmoqlashuv saytlari 
va ijtimoiy tarmoqlar orqali bilim tarqatish 
imkoniyatini ta’minlovchi uzluksiz ta’lim 
va tadqiqot muhiti shakllandi.

Yangi akademik olam ilgari qat’iy 
himoyalangan resurslarini omma e’tiboriga 
taqdim etib, ularni ochiq ko‘rish, tanqid va 
qayta foydalanish uchun ochdi. So‘nggi 
o‘n yillikda ijtimoiy tarmoqlarning mislsiz 
darajada kengayishi natijasida ushbu 
platformalar va ular bilan bog‘liq axborot 
jamlovchi xizmatlar ilg‘or ilmiy jurnallar 
hamda Scopus kabi bibliografi k bazalarning 
ajralmas qismiga aylandi. An’anaviy va 
muqobil ochiq kirish ommaviy axborot 

vositalarining integratsiyasi global o‘quv-
chilar doirasini kengaytirdi va shu bilan birga 
onlayn tarqatiladigan axborotni saralashga 
bo‘lgan ehtiyojni kuchaytirdi.

Joriy pandemiya sharoitida tibbiyot 
xodimlari tezkor axborot almashinuvi va 
global sog‘liqdagi dinamik o‘zgarishlarni 
kuzatish uchun asosan internet va ijtimoiy 
tarmoqlarga murojaat qilmoqda. Shu bilan 
birga, ko‘plab jurnallar bosma nashrlardan 
voz kechib, to‘liq veb-asosli formatga o‘tdi, 
bu esa qog‘oz davrining yakunlanishi va 
raqamli salomatlik jurnalistikasi davrining 
boshlanishini anglatadi. Ijtimoiy tarmoqlar 
pandemiya davrida onlayn tadqiqotlar, 
shoshilinch yig‘ilishlar, audio va video 
materiallarni jamlash hamda mutaxassislar 
va keng jamoatchilik fi krlarini o‘rganish 
uchun ishonchli platforma sifatida namoyon 
bo‘ldi.

Hozirgi kunda ijtimoiy tarmoqlarda 
millionlab faol foydalanuvchilar muntazam 
ravishda faoliyat yuritadi, birgina Twitter 
platformasida taxminan 586 million faol 
foydalanuvchi mavjud. Tibbiyot jamoasining 
ijtimoiy tarmoqlar orqali muloqot qilish, 
bilim ulashishiga misol sifatida pediatriya 
reanimatsiyasi bo‘yicha xalqaro jamoaning 
COVID-19 pandemiyasi davrida #PedsICU 
xeshtegidan foydalanishini o‘rgangan 
tadqiqotini keltirish mumkin. Ushbu tadqi-
qotda koronavirusga oid xeshteglar bilan bir 
qatorda #PedsICU dan foydalanish keskin 
oshgani va eng ko‘p tarqatilgan havolalar 
ochiq kirish manbalariga tegishli ekani 
aniqlangan.

Ijtimoiy tarmoqlarning ilmiy jurnallar 
bilan integratsiyasi nashr etilgan material-
larning ko‘rilishi va o‘qilishiga ijobiy 
ta’sir ko‘rsatib, ularning ta’sirini tezkor 
aks ettiradi hamda altmetrics kabi fanni 

baholash ko‘rsatkichlariga hissa qo‘shadi. 
(chizma). Ilmiy jurnal klublarining Twitter 
kabi ijtimoiy tarmoqlarga ko‘chishi ilmiy 
maqolalarning ta’lim jarayonidagi aha-
miyatini yanada oshirdi. Talabalarning o‘z 
ustozlari bilan onlayn muloqoti inqiroz va 
safar cheklovlari davrida uzluksiz ta’lim 
olish va bilimga intilish imkoniyatini 
yaratmoqda.

Shu bilan birga, ijtimoiy tarmoqlar tobora 
ko‘proq so‘rovnoma tadqiqotlarini o‘tkazish 
va jamoat salomatligi strategiyalariga 
zudlik bilan ta’sir ko‘rsatuvchi favqulodda 
ma’lumotlarni shakllantirish uchun qo‘l-
lanil moqda. Bugungi kunda ko‘plab onlayn 
so‘rovnoma natijalari global ijtimoiy 
tarmoq foydalanuvchilari ko‘magida nashr 
etilmoqda, ular eski va yangi kasalliklar 
bo‘yicha o‘z qarashlarini bildirib, sog‘liqni 
saqlash infratuzilmasiga baho bermoqdalar.

Biroq ijtimoiy tarmoqlar orqali axborot 
tarqatishning asosiy kamchiligi — bu 
ma’lumotlarning resenziyadan o‘tmasligi 
va professional fi ltrlash mexanizmlarining 
yo‘qligidir, bu esa onlayn foydalanuvchilar 
salomatligiga salbiy ta’sir ko‘rsatishi 

mumkin. Ushbu kamchilik pandemiyaning 
dastlabki bosqichida yaqqol namoyon 
bo‘ldi, ya’ni COVID-19ni davolash usul-
lariga oid tekshirilmagan ma’lumotlar ijti-
moiy tarmoqlarda katta qiziqish uyg‘otib, 
jamoatchilik tomonidan butun dunyoda 
ma’qullangan tavsiyalar sifatida noto‘g‘ri 
talqin etildi. Bu holat joriy pandemiya 
sharoitida yanada kuchayib, vaksinalarning 
sal biy ta’sirlari haqidagi noto‘g‘ri 
ma’lu motlar bir qator ijtimoiy tarmoq 
platformalarida keng qo‘llab-quvvatlandi. 
Natijada anti-vaksina harakatiga turtki 
berildi va milliy ma’muriyatlarning samarali 
emlash kampaniyalarini amalga oshirish 
bo‘yicha sa’y-harakatlari susaydi.

Shuningdek, yaqinda o‘tkazilgan 
so‘rovnoma natijalariga ko‘ra, olimlarning 
taxminan 62 foizi COVID-19 bo‘yicha 
ma’lumotlarni ijtimoiy tarmoqlar orqali 
olishini ma’lum qilgan, bu esa bemorlar 
hayoti uchun xatarli bo‘lishi mumkin 
bo‘lgan xato ma’lumotlarga olib kelish 
ehtimolini oshiradi. Ayrim muallifl ar 
o‘zlarining resenziyadan o‘tmagan dastlabki 
ma’lumotlarini ijtimoiy tarmoqlarga joy-

lash  tirib, ilmiy jamoatchilik uchun jiddiy 
oqibatlarga sabab bo‘lishi mumkin bo‘lgan 
bahs-munozaralarni keltirib chiqarmoqda. 
Shu sababli, ijtimoiy tarmoqlar bilan 
ishlovchi mutaxassislar (raqamli muhar-
rirlar) nashrdan keyingi targ‘ib ishlarini olib 
borishdan oldin manbalarning ishonchliligini 
tekshira olishi lozim.

Ilmiy nashrchilikning eng muhim 
jihatlaridan biri — bu tadqiqot va tahlil-
larning mantiqiy izchilligi, metodolo-
gik mustahkamligi, dalillar bazasi va etik 
asoslarini baholay oladigan mutaxassislar 
tomonidan amalga oshiriladigan sifatli 
resenziyadir. Resenzentlarning asosiy vazi-
fasi tahririyatga nuqsonsiz maqolalarni 
tanlash va nashr etishda yordam beruvchi 
xolis bahoni taqdim etishdan iborat. Biroq 
amaliyotda resenziya jarayonida ham ayrim 
kamchiliklar mavjud bo‘lib, ular past sifatli, 
noetik yoki soxta maqolalarning global 
o‘quvchilarga yetib borishiga yo‘l ochmoq-
da. Resenziya jarayonini takomillashtirish 
maqsadida eng malakali resenzentlarni 
tanlash, ularning yagona reestrini yaratish 

va jarayon shaff ofl igini oshirish bo‘yicha 
qator taklifl ar ilgari surilgan.

Keng targ‘ib etilayotgan Open 
Researcher and Contributor ID (ORCID) 
hamda Publons resenzent profi llari eng 
yaxshi resenzentlarning ko‘rinishi va ularni 
takroriy ravishda sifatli baholash ishlariga 
jalb etish imkoniyatini oshirishda muhim 
ahamiyat kasb etmoqda. Publons platformasi 
Altmetrics.com bilan integratsiya qilingan 
bo‘lib, bu holat resenzentlarning baholash 
faoliyatini yanada kengaytiradi.

Zamonaviy sog‘liqni saqlash jurnalistika-
sining yana bir muhim jihati — ilmiy 
maqolalarning ishonchli bibliografi k 
ma’lumotlar bazalari va ilg‘or qidiruv 
platformalarida ko‘rinishga ega bo‘lishi 
bo‘lib, bu tadqiqotchilarga mahalliy va 
xalqaro darajada tasdiqlangan hujjatlarni 
topish imkonini beradi. Scopus ma’lumotlar 
bazasi hamda Ochiq Ukraina Iqtibos Indeksi 
(Open Ukrainian Citation Index — OUCI) 
ochiq kirish, raqamlashuv va ijtimoiy 
tarmoqlar birgalikda nashrdan keyingi 
targ‘ib va ilmiy ma’lumotlarning qayta 

qo‘llanilishini qanday tubdan o‘zgartir-
ganining yorqin namunasidir. Scopus va 
OUCI platformalarida an’anaviy iqtiboslar 
bilan bir qatorda Plum Analytics ijtimoiy 
tarmoq hisobotlari (Plum Prints) ham ochiq 
namoyon etilmoqda, bu esa qamrab olingan 
hujjatlarni kompleks baholash imkonini 
beradi.

Ommaviy (noto‘g‘ri) axborot oqimi avj 
olgan sharoitda raqamli vositalar va platfor-
malar tomonidan tanlab taqdim etiladigan 
shaxsiylashtirilgan axborot lenta lari ham-
da tavsiya etilgan materiallar akademik va 
ta’limiy manfaatlarni ilgari surishga xiz-
mat qilishi mumkin. Ijtimoiy tarmoqlarn-
ing qudratli avtomatlashtirilgan algoritmlari 
band shifokorlar va sog‘liqni saqlash jurna-
listlari kabi foydalanuvchilar uchun tegishli 
axborotni avtomatik ravishda saralab taqdim 
etish imkoniyatiga ega. Biroq bunday yon-
dashuv bahsli ma sa la larda xolislikka putur 
yetkazishi mum kin. Foydalanuvchilarga 
ular ning ilmiy e’tiqodlariga yoki onlayn ijti-
moiy pozitsiyalariga moslashtirilgan max-
sus kontent taqdim etilishi mumkin, bu esa 
tasdiqlash tarafkashligi (confi rmation bias) 
ehtimolini oshiradi.

So‘nggi bir necha yillar davomida ilmiy 
tadqiqotlar va sog‘liqni saqlash jurnalistikasi 
ko‘plab etik muammolar ta’siri ostida qoldi. 
Har bir tashkilot qoshida faoliyat yurituvchi 
etika qo‘mitalari ushbu masalalarni ko‘rib 
chiqmoqda, mazkur etik qoidalarning 
asosiy vazifasi esa tadqiqotlarga jalb etil-

gan barcha mavjudotlarning — inson va 
boshqa jonzotlarning — qadr-qimmati va 
xavfsizligini ta’minlashdan iborat. Biroq 
barcha ehtimoliy vaziyatlarni oldindan 
qamrab olish deyarli imkonsizligi sababli, 
ushbu qoidalar rivojlanayotgan ilmiy 
holatlarga moslashish uchun muntazam 
ravishda yangilanib borilmoqda.

Joriy pandemiya fanning raqamli 
transformatsiyasi davrini boshlab berdi. 
Bu jarayon nafaqat axborotning tezkor 
almashinuvi va xalqaro ilmiy muloqot uchun 
muhim platforma yaratdi, balki so‘nggi 
yillarda paydo bo‘lgan ulkan hajmdagi ilmiy 
adabiyotlarni indeksatsiya qilish, ularga 
kirish va iqtibos keltirishni yanada tizimli va 
maqsadli tarzda amalga oshirish imkonini 
ham ta’minladi. Ijtimoiy tarmoqlarning 
sog‘liqni saqlash jurnalistikasining raqamli 
vositasi sifatida integratsiya qilinishi ilmiy 
jurnallar o‘quvchilar doirasini yanada 
kengaytirdi va jamoatchilik tomonidan ochiq 
muhokama qilish imkoniyatlarini yaratdi. 
Shu bilan birga, nazoratsiz qoldirilgan 
taqdirda, bunday onlayn platformalar ilmiy 
jamoa va keng jamoatchilik o‘rtasidagi 
ishonchni izdan chiqarishi mumkin bo‘lgan 
noto‘g‘ri axborot manbaiga aylanish 
xavfi ni ham tug‘diradi. Shu bois, ta’lim va 
tadqiqotlarni yanada samarali rivojlantirish 
maqsadida akademiklar va ilmiy jurnallar 
hamkorligida mavjud axborot oqimini 
tartibga solish va tizimlashtirishga bo‘lgan 
ehtiyoj tobora ortib bormoqda.

